
Ikuskizun, tailer edota
erakusketez betea
dator Titereszena
Ikasturte berrirako antolatu dituen jarduerak
aurkeztu ditu Tolosako Ekinbide Etxeak;
Anbigu aretoan erakusketa gune berria
zabalduko dute, azarotik aurrera //2

Joseba Otaegi
bigarren izan da
euskal pentatloian
IV. Mahala Euskal Pentatloi Saria Izeta VI.ak
irabazi du, marka ezarriz; Iñaki Errazkin
tolosarra laugarren izan da; emakumezkoen
txapelketa Zelai III.ak lortu du //7



Titereszena aurkeztu dute Topic zentroan

Jon Miranda Tolosa

Topic zentroak 2021-2022 ikastur-
terako antolatu dituen ekimenen
berri eman du. Tolosako Ekinbi-
de Etxeko zuzendaritza batzorde-
ko kide Ane Garatek egin ditu aur-
kezpen lanak, eta gogoratu du,
udazkena ekitaldiz beteta dato-
rrela 12 urte bete dituen etxera. 

Tolosako Udalaren izenean
Izarne Iglesias kultur zinegotziak
Topic-eko arduradunei eskerrak
eman dizkie, guztien gozamene-
rako antolatutako egitaraua pres-
tatzeko egin duten lanagatik. «Az-
ken urte eta erdian eragileok ez
duzue etsi eta erakutsi duzue ego-
kitzeko gaitasuna, aurrera begira
lanean jarraitzeko grina, hori
dena Tolosak berezkoa duen bizia
eta kultur jarduera bere osotasu-
nean berreskuratzeko», esan du
kultura zinegotziak. Herritarren
arnasgune, haurren babesleku
eta familien elkargune bezala de-
finitu du Iglesiasek Topic eta az-
pimarratu du uda honetan 1.000
bisitari baino gehiago izan direla
bertan. 

Eusko Jaurlaritzako kultura

sailburuorde Andoni Iturbek ere
esker hitzak izan ditu Topic-eko
arduradunentzat, egitarau «in-
dartsua» osatu dutelako ikasturte
berrirako.

Xabier Ormazabal zentroko ar-
duradunak eman du urrian hasi
eta maiatzera bitartean izango
den programazioaren berri. Fa-
milia osoari zuzendutako ikuski-
zun bat programatuko dute hile-
an behin, larunbatetan, 18:30etik
aurrera. Urtarrilean, otsailean eta
martxoan izango diren emanal-
diak Topic-en estreinatuko dira,
konpainiek bertako sormen ego-
naldian landu baitituzte ikuski-
zunak.

ERAKUSKETA ETA TAILERRAK
Topic-en izango den eskaintza ez
da bakarrik ikuskizunetara mu-
gatuko. Aldizkako bi erakusketa
ere antolatuko dituztela aipatu
du Iñigo Aginagalde zentroko
langileak. Azaroaren 20tik, maia-
tzaren 1era, Paperezko Antzer-
kiak erakusketa izango da zaba-
lik; Eta 2022ko maiatzaren 9tik
azaroaren 4ra, berriz, Iruditxoen
Erretaula izenekoa, Nafarroako

Artxibo Historikoarekin lankide-
tzan osatutakoa.

Aginagaldek gaineratu du, da-
torren ikasturteari begira museo-
ko Anbigu aretoan erakusketa
gune berria zabalduko dutela.
«Urtean zehar, mota ezberdineko
hainbat erakusketa izango ditugu
ikusgai. Formatu txikiagoa duten
erakusketak dira eta maizago al-
datuko ditugu». Lehenengo mos-
tra, azaroaren 20tik abenduaren
16ra jarriko dute: Biniliko Diskak
eta Txotxongiloak erakusketa,
Lleidako Txotxongilo Zentroak
prestatutakoa. 

Topic zentroan bisita gidatu
antzeztuak egingo dituzte hileko
lehenengo larunbatetan eta ho-
rrekin batera tailer ezberdinak ere
prestatuko dituzte ikasturte berri-
rako. Modu berezian ospatuko di-
tuzte txotxongiloen eta museoen
nazioarteko egunak eta urriaren
16an, berriz, Europako Ondare
Jardunaldiak. Lehenago, ordea,
Ormazabalek azpimarratu du
beste hitzordu garrantzitsu bat
izango dutela Topic-en, Titirijai
jaialdia, azaroaren 20tik 28ra
izango dena. 

2021-2022 ikasturte berrirako ikuskizunak, erakusketak, tailerrak,
bisita gidatuak eta bestelako ekitaldiak egingo dituzte Topic-en

‘Maixabel’ filma estreinatu
dute Tolosako Leidorren

J. M. Tolosa

Donostiako Zinemaldiko Sail Ofi-
zialean aurkeztu ondoren, ostira-
lean iritsi zen zinema areto ko-
mertzialetara Maixabelfilma. To-
losako Udalak emanaldi berezia
prestatu zuen ostiralean Leido-
rren, pelikulak lotura estua duela-
ko herriarekin. Maixabel Lasaren
bizipenetan oinarritutakoa da fil-
ma eta haren senar izandako

Juan Mari Jauregi, besteak beste,
Tolosan zinegotzi izan zen. Hain
zuzen, Leidor aretotik 100 metro
eskasera hil zuen ETAk, 2000ko
uztailaren 29an. Iciar Bollainen
pelikularen zenbait pasarte ere
eskualdean filmatutakoak dira.

Tolosako Bizikidetza Foroko
dinamizatzaile Aitziber Blancok
aurkeztu zuen filma eta emanal-
diaren ondoren oholtzara gonbi-
datu zituen Maixabel Lasa eta fil-
mean agertzen diren bi aktore,
Maria Cerezuela eta Urko Olaza-
bal. Lasaren esanetan biolentzia-
ren deslegitimazioa bultzatzen
du Maixabel filmak eta bere sena-
rraren hiltzaileekin izan zituen
topaketen balioa ematen du eza-
gutzera. «Posible dela erakusten
du, martxan jarri genuen espe-

rientziaren mostra txiki bat baino
ez da».

Jauregiren hilketan parte hartu
zuten Luis Carrasco eta Ibon
Etxezarretari erreferentzia egi-
nez, zera esan zuen Lasak: «Uste
dut bigarren aukera merezi dute-
la». Baieztapenari txaloz eran-
tzun zion Leidorren bildutako
jendeak. Baimendutako aforoa
beteta, han izan ziren, besteak
beste, Jauregiren alderdikide
izandako kideak. «20 biktima in-
guruk bat egin genuen proiektu
honekin eta 2012an eten izan ez
balitz, pentsatzen dut biktimario
gehiago animatuko liratekeela
pausoa ematera. Ez baita berdi-
na kartzelatik heroi bezala, edo
egin duzun mina aitortuta ate-
ra», esan zuen Lasak. 

Ostiraleko saioaren ondoren solasaldia egin zuten Maixabel Lasak
eta filmeko bi aktorek, Maria Cerezuelak eta Urko Olazabalek

TITERESZENA 2021-2022
Ikuskizunak

Urriak 16. La Puntual Kataluniako
konpainiak El Patito feo ikuskizuna
eskainiko du 18:30ean. 3 urtetik au-
rrerakoentzat, gaztelaniaz. 
Azaroak 13. Italiako Di Filippo kon-
painiak Hari batetik zintzilik ikuski-
zun familiarra eskainiko du 18:30ean.
Abenduak 11. Kataluniako Xip Xap
konpainiak El lobo y las siete cabriti-
llas ikuskizuna eskainiko du gaztela-
niaz 3 urtetik aurrerako umeentzat,
18:30etik aurrera.
Urtarrilak 22. 18:30ean Asturiasko
Teatro Plus taldeak Pan lana eskai-
niko du gaztelaniaz.

Otsailak 5. Pinocchio lana eskainiko
du Goradaka Teatro taldeak
18:30etik aurrera. 6 urtetik gorako
haurrentzat gomendatutako lana
da eta euskaraz eskainiko dute.
Martxoak 26. Anita Maravillas an-
tzerki taldeak Kotondarrak lana 5
urtetik gorako umeentzat eskainiko
du 18:30ean.
Apirilak 30. Gaztela Leongo Telon-
cillo Teatro izeneko konpainiak gaz-
telaniaz La Granja lana eskainiko du
3 urtetik aurrerako umeentzat.
Maiatzak 14. Argentinako Babel te-
atro taldeak Beethoven ikuskizun
familiarra eskainiko du 18:30ean.

TEEko, udaleko, jaurlaritzako eta Topic-eko arduradunak aurkezpenean. ATARIA

Maixabel Lasaren ezkerrean Maria Cerezuela eta eskuinean Urko Olazabal. J. M.



Txiki eta Otaegi
oroitzeko 
ekitaldia, Lizartzan
Txiki eta Otaegi fusilatu zituztela 46 urte
bete ziren atzo eta Sortuk data baliatu 
nahi izan du «haien borrokak bizirik
jarraitzen duela» aldarrikatzeko

Erredakzioa Lizartza

Francok aginduta 1975. urteko
irailaren 27an fusilatu zituzten
Txiki eta Otaegi. Sortuk gogoan
izan zuen data hori atzo, Lizar-
tzan. «Gaur, 46 urte geroago, Txi-
ki eta Otaegiren eta gure herria-
ren askatasunaren alde eroritako
hainbat borrokalariren Euskal
Herriak eta haien borrokak bizi-
rik jarraitzen duela aldarrikatu
nahi dugu», esan zuen manifes-
tazioa bukatuta egindako ekital-
dian. Gertakari hartatik ia men-
de erdia pasa bada ere «lehengo
eta oraingo abertzaleon borro-
kak» bizirik jarraitzen duela esan
zuen alderdiak eta gehitu: «bai-
na gure herriaren askatasuna
ukatzen dutenek lehengoan ja-
rraitzen dute, indarrez ezarri zu-
ten zapalkuntza indarrez man-
tendu nahian. Indarrez, krimi-
nalizatuz eta beren epaitegi
berezien bitartez memoriarako
eskubidea ukatu nahi digute; be-

ren indarkeriak zapaltzen duen
herri honi izateko eta erabakitze-
ko eskubidea ukatuz, beren in-
darkeriaz eragin dituzten eta
eragiten dituzten kaltetuen es-
kubideak ukatuz».

Txiki eta Otaegiren jarduna
gogoan, haien eta beste askoren
borrokaren irakaspena argi due-
la esan zuen ere: «Herri txiki bat
izan nahi dugu, inor zapaldu
gabe, inoren inposiziorik gabe».
«Haiek gogoan izanez, haien ere-
duari jarraitu nahi diogu, gizarte
justu bat lortu arte. Aurreko
haien leloak dio: Asko gara, bil
gaitezen. Herriak soilik aska de-
zake herria, baina horretarako
herriak bere burua antolatu be-
har du, bere indarrak ahalik on-
gien baliatzeko. Jarrai dezagun
horretan, Euskal Herri indepen-
dente, sozialista, feminista eta
euskalduna lortu arte».

Atzoko deialdia urtero man-
tendu nahi zutela ere esan zuen,
Sortuk.

Manifestazioa egin zuten atzo, eta hori bukatuta ekitaldia egon zen. J.A.D.

BIGARREN AUKERA EMATEKO
Mugikortasun Astearen barruan eta Zumardia elkartearen ekimenez, bigarren eskuko azoka
egin zuten larunbatean Zumardiandian. Mugikortasuna ahalbidetzen duten gailuak, hala
nola, bizikletak, patineteak, patinak edota kaskoak eraman zituzten herritarrek eta horiei bi-
garren aukera eman eta mugikortasuna sustatzeko helburuz antolatu zuten ekimena, eta Zu-
mardia elkarteko kideak pozik azaldu dira izandako erantzunarekin. N. ROLDAN DE ARANGUIZ

Erdiguneko geltokiak
itxura berria izango du 

Erredakzioa Tolosa

Pixkana aurrera doa Tolosako er-
diguneko tren geltokiko (Apea-
deroa) irisgarritasuna hobetzeko
proiektua. ADIF (Burdinbide Az-
piegituren Kudeatzailea) proiek-
tua prestatzen ari da dagoeneko,
eta datozen hilabeteetan obre-
kin hasi aurretik eman beharre-
ko urratsak onartu beharko ditu
udalbatzak: batetik, konpromi-
so-kredituak eta bestetik, Tolo-
sako Udalak eta ADIF-ek sinatu
beharreko hitzarmena.

Izan ere, bi aldeen arteko hi-
tzarmena sinatzeko, udalak au-
rrez azaldu eta bermatu behar du
obrei aurre egiteko kreditu nahi-
koa duela, lanak 2022-2023 ikas-
turtean gauzatuko badira ere.
Hori dela eta, iraileko osoko bil-
kurara urte anitzeko kreditu-
konpromisoak eramango dira,
eta horiek onartu ondoren eman
ahal izango dio udalbatzak oniri-

tzia hitzarmenari. Azkenik,
obrak gauzatzeko hitzarmena si-
natu ahal izango da.

Horiek horrela, geltokiko na-
sak edo trenari itxaroteko gune-
ak handituko dituzte, irisgarrita-
suna erraztuko dute, eskailerak
egokituko dituzte eta igogailuak
jarriko dituzte.

IGOGAILUA
Hala, geltokiko irisgarritasuna
hobetzeko lanak aprobetxatuko
dituzte, trenbideen gainean flu-
xuak bereiziko dituen pasabidea
egiteko. Pasabide horrek eskaile-
rak eta igogailua izango ditu, eta
Monteskue auzorako irisgarrita-
suna hobetu eta sarbidea erraz-
tuko du.

ADIF arduratuko da proiektua
idazteaz, gainbegiratzeaz eta
onartzeaz, eta baita obrak eslei-
tzeaz eta gauzatzeaz ere. 

Kostuei dagokienez, ADIF-ek
obraren kostu osoa bere gain

hartuko du, pasabide berriko
igogailuaren eta eskaileraren
proiektuaren exekuzioaren %50
izan ezik, hori Tolosako Udala-
ren kontura izango baita.

Bi milioi eta erdi euro inguru-
ko kostua izango dute lanek, eta
udalaren ekarpena 400.000
euro ingurukoa izango da. 

Tolosako udal gobernua ADIF-ekin lankidetzan 
ari da irisgarritasuna hobetzeko proiektua aurrera
eramateko; lanak 2022-2023 ikasturtean egingo dituzte



Ibartarrak 
hasi dira 2022ko 
KMK amesten
Ibarrako Uzturpe ikastolak du datorren urteko Kilometroak
antolatzeko ardura, eta hasi dira jada guztia lotzen; 
pintxo tertulia batekin eman diote hasiera prozesuari 

Erredakzioa Ibarra

Ez da lehen aldia Ibarrak Kilo-
metroak festa bat antolatzeko ar-
dura duela, baina oraingoan des-
berdina izango da, herrikoiagoa
izango da. Izan ere, 1998. urtean
Tolosa eta Anoetarekin batera
izan zuen zeregin hori, eta orain-
goan bakarrik egin beharko du.
«Ibarrak badu bereizgarri bat eta
da herriko ikastetxe bakarra dela
Uzturpe ikastola eta herritarrek
atxikimendu handia dute.
2022ko KMK herriko festa izango
da eta eragileekin eta herritarre-
kin batera egingo dugu», esan du
Josu Ozaita ekimeneko koordi-
natzaileak. 

Uzturpek asteburuan jasoko
du lekukoa; igandean ospatuko
dute aurtengo Kilometroak festa
Beasain, Lazkao eta Ordiziak. La-
nean hasiak dira jada, hala ere;
ostiralean pintxo tertulia bate-
kin bota zuten txupinazoa eta la-
nez eta ilusioz betetako urteari
eman zioten hasiera. «Pintxo ter-
tulia KMK urtea hasteko lehen
ekitaldia izan da, eta asmoa izan
da herritarren artean forma
ematea urte berezi honi, eta iru-
dikatzea nolako urtea izatea
nahi dugun. 2022ko urriaren 2ko
egunari lotutako ideia batzuk
bildu nahi izan ditugu ere».

Ikastolako irakasleak eta ira-
kasle ohiak, ikasle eta ikasle
ohiak, eta gurasoak bildu ziren
plazako aterpean, eta elkarmoti-

batzeko aukera izan zutela esan
du Ozaitak. «Ikastolan sartu nai-
zenetik konturatu naiz gogotsu
daudela, jende gazte mordo bat
dago, eta oso motibagarria iza-
ten ari da».  

EREDU BERRIA
Urte batzuk pasa dira Kilometro-
etako arduradunek eredu berri
baten inguruan hitz egiten hasi
zirela, baina pandemia medio,
ez da erabateko jauzia eman
oraindik. Ozaitak esan du Ibarra-
koa erabakigarria izango dela
zentzu horretan; «eredu berria-

ren inguruan ari gara lanean eta
praktikara eramango den lehen
aldia izango da Ibarrakoa. Guk
erabaki behar dugu hala ere, zein
forma eman nahi diogun eta ho-
rretarako guztion ekarpenak
dira garrantzitsuak». 

Urteko ekitaldiak egongo dire-
la aurreratu du eta urriaren 2an
bertan ikastola zer den islatzen
saiatuko direla, bestelako festa
bat eginez. «Urriaren 2a biltzeko
eguna izango da, baina arreta ka-
litatean jarri nahi dugu. Egun be-
rezia izatea nahi dugu eta guz-
tion artean egin nahi dugu». 

Plazako aterpean egin zuten pintxo tertulia, pasa den ostiralean. J.MIRANDA

16
POSITIBO AZKEN EGUNETAN
Ostiraletik igandera 9 pertsonak
eman dute positibo Tolosan, Ale-
gian eta Amasa-Villabonan hiruk
eta Zizurkilen batek. 5.000 biz-
tanle baino gehiago dituzten he-
rrien kasuan, Amasa-Villabona
(152) eta Tolosa (134) kolore ho-
rian daude. Osasun eremuei be-
giratuta, Alegiakoa dago berdean
(59). Besteak horian daude. 

Laskoain kalea
biziberritu dute, 'Gune
Biziak'-en eskutik
TOLOSA // Bukatu dituzte Lasko-
ain kaleko eraberritze lanak eta
orain hutsik dauden lokaletako
erakusleihoak egokitu eta apain-
du dituzte, kalea erakargarriago
bilakatu eta merkataritza jar-
duera sustatzeko asmoz. Izan
ere, Errementari eta Gudari ka-
leetan egin bezala, Gune Biziak
proiektua garatu dute bertan.

Tolosako 
Hiribusak ordutegi
berria du
TOLOSA // Atzotik ordutegi be-
rria du Tolosako Hiribus elektri-
ko berriak. Udako ordutegia
atzean utzita ikasturteko ohiko
ordutegiarekin ari da jada. Beti
bezala geltokietan ez da geratu-
ko ez badago inor zain, eta 16:49
eta 19:00etako autobusa Iurrea-
mendira joango da, baina ez
Asuncion klinikara. Laskoain kaleko saltokietako bat. ATARIA

64 urteko 
mendizale bat hil da
Bedaion
TOLOSA // 64 urteko gizonezko
bat hil zen larunbatean Bedaio
inguruko basoan, lagunekin
mendi buelta ematen ari zela. Gi-
zonezkoak bihotzekoa izan zuen
eta Ertzaintzaren mendi saileko
zerbitzuak bertaratu baziren ere
ezin izan zuten suspertu. Behin
medikuak heriotza egiaztatuta
helikopteroz eraman zuten.

GIRO APARTA ALEGIAN
Ohitura zaharra berreskuratuz, hamalaugarren urtez egin
dute Alegian, Artisau eta Nekazal Azoka. Pasa den urtean,
pandemia tarteko, ez zuten azokarik antolatu eta aurten 14
postu bildu dituzte. Bertako produktuak izan ziren nagusi,
eta postu gehienetan jatekoak izan ziren. L.C.

EUSKARA, POZEN ITURRI
Mikrofonoa eskuan eta jendea erakartzeko poztasunaren
amua botata, Mintzapozatonbolaz arduratu ziren Amaia Do-
yague eta Idoia Lahidalga Galtzaundiko kideak. Helburua,
Galtzaundi euskara taldeak antolatutako oro bezala, euska-
rari bultzada ematea zen. Kasu honetan, Mintzalaguna egi-
tasmoa ezagutarazi nahi izan zuten. N. ROLDAN DE ARANGUIZ



Ohi baino beteago datoz
Amalur jardunaldiak  
Hitzaldiekin batera bi mintegi egingo dituzte eta liburua ere
aurkeztuko dute; urriaren 5etik abenduaren 2ra arte luzatuko da  

Iñigo Terradillos Gaztañaga 

Hamabosgarrenez egingo dituz-
te aurten Amalur jardunaldiak,
eta bidaia, natura eta antropolo-
gia uztartzen dituen ekimena
inoiz baino osatuago dator, hi-
tzaldiekin batera, bi mintegi ere
izango baitira, eta Amalur jardu-
naldien atzera begirakoa biltzen
duen liburuarekin baitator esku
artean. Tolosako Ekinbide Etxe-
ak antolatzen dituen jardunal-
diak urriaren 5ean hasiko dira
eta abenduaren 9ra bitarte
iraungo dute.

Jardunaldien sorreratik anto-
laketa lanetan ari den Alberto
Luengo biologo tolosarrak jardu-
naldietako hitzaldi zein minte-
gietan parte hartuko duten kaze-
tari, bidaiari edota idazleen mai-
la nabarmendu du: «Rosa Maria
Calaf, Patricia Almarcegui, Fer-
nando Vallares, Javier Moro edo-
ta Carlos de Hita bezalako errefe-

rentzia handiko adituen parte-
hartzea izango dugu, eta horri
esker, gaur egungo ingurumen
eta gizarte-egoeraren aurrean ja-
rrera kritikoa eta eraikitzailea
sortzeko eta sustatzeko helburua
bete ahal izango dugu beste
behin». Luengok aurtengoa ha-
mabosgarrena dela azpimarratu
du, dagoeneko egonkortuta da-
goen ekimena dela azalduz:
«Jardunaldiak topaleku eta erre-
ferentzia bihurtu ditugu inguru-
menaren, naturaren eta antro-
pologiaren esparruan dibulgazio
jardunaldietan». Era berean, ba-
besten duten erakundeei eske-
rrak eman dizkie, eta herritar
guztiak bertaratzera gonbidatu
ditu. Hain zuzen, hitzaldi eta
mintegi guztiak herritar guztien-
tzat irekiak eta doakoak dira, eta
bertan parte hartzeko izena
eman beharko da aurrez, Topic
zentroaren (Topictolosa.com /
943 65 04 14) bitartez. 

«LEHEN MAILAKO» BALIOAK
Aurtengo jardunaldien bereizga-
rria hitzaldien aurretik izango
diren bi mintegiak nahiz Alberto
Luengo berak egin duen Amalur
jardunaldien atzera begirako li-
burua dira. Jose Ignacio Asensio
ingurumen diputatuak biologo
tolosarraren lana goraipatu du:
«Izan ere, gasolina erakundeek
jarri arren, ekimenaren nahiz li-
buruaren bihotza eta burua bera
da. Amalurri esker, Luengok
hainbat herrialde eta ekosiste-
matako natura, ingurumena,
pertsonak eta ohiturak batera-
tzen dituen berezko hizkuntza
bat asmatu du, betiere ekosiste-
ma desberdinen garapen iraun-
korra errespetatuz». Asensiok,
halaber, jardunaldien balioa az-
pimarratu du, «gaur egun, tran-
tsizio ekologikoa Europako
agendaren eta administrazio
guztien erdigunean dago, eta jar-
dunaldi hauek pizgailu ezin ho-

beak dira garapen jasangarriaren
eta ekosistemekiko errespetua-
ren balioak ukitzeko».

Patxi Amantegi Tolosako In-
gurumen zinegotziak, bere alde-
tik, Amalur jardunaldiek «mun-
duko kultura eta txoko ezberdi-
netara gerturatzeko, amesteko,
bidaiatzeko eta mundua ikuspe-
gi ezberdinetatik ulertzeko eta
ezagutzeko» aukera eskaintzen
dutela esan du, «jasangarritasun
ikuspegitik, hausnarketa susta-
tuz, errespetua, beti, oinarri
izanda». Balio horiek zabaldu di-
tuela herritarren artean, eta ba-
lio horiek «lehen mailakoak» di-
rela azaldu du; «are eta gehaigo
etorkizunera begira, garapen ja-
sangarria eta naturarekiko erres-
petua sustatzeko eta klima alda-
ketari aurre egiteko, tokikotasu-
netik eta herritarrekin bat
eginda, Amalur jardunaldiek he-
rritarrekin bat egitea lortu duten
modu berean».

Ane Garate Tolosako Ekinbide Etxeko  kidea, Jose Ignacio Asensio ingurumen diputatua, Alberto Luengo antolatzailea eta Patxi Amantegi  Tolosako Udaleko zinegotzia. I.T.

EGITARAUA
Mintegiak

Bidaia emakumeena da. Ikastaro
honen bidez, emakumeek munduan
egindako irudikapenak ezagutarazi-
ko ditu Patricia Almarcegi idazle eta
literatura irakasleak. Mendeetan bi-
daia debekatua egon da haientzat,
eta haien ahots eta begiradarik
gabe, geografia batzuk ikusezinak
izan dira. Urriaren 5etik 7ra,
19:00etatik 20:30era.

Garapen jasangarriko helburuak
eta gizarte ongizatea. Fernando
Valladares biologian doktorea eta
Ikerketa Zientifikoan Kontseilu Go-
reneko ikertzaileak, Carles Castell
biologia zientzietan doktoreak eta
Rosa Maria Calaf zuzenbidean eta
kazetaritzan lizentziatuak  eskainiko
dute, urriaren 15ean, 10:00etatik
14:00etara.

Hitzaldiak

90 minutu Javier Mororekin. Idazle
madrildarra elkarrizketatuko du Yle-
nia Benito kazetariak, eta bere lana
aztertuko du, ingurumenean eta gi-
zartean izan duen garrantzia eraku-
tsiz. Urriaren 28an, 19:30ean.

Amalur: bidaia, natura eta antropo-
logia. Alberto Luengo biologoak
Amalur jardunaldiei buruz eginiko li-
burua aurkeztuko du, azaroaren
4an, 19:30ean.

Atlantikoa: garai debekatuetan bi-
daiatzea. Daniel Landa dokumental
egileak bere azken lanaz mintzatu-
ko da. Finisterretik abiatu eta Hego
Afrikako Cabo de las agujas-erako
bidaia da, pandemiak baldintzatuta-
ko bidaia. Azaroaren 5ean, 19:30ean.

Bidaia bat leku batetik bestera jo-
atea baino gehiago da. Iosu Iztue-
taren gogoetak bidaiatzeari buruz.
Agurtzane Belauntzaran kazetariak
elkarrizketatuko du bidaiari tolosa-
rra. Azaroak 11, 19:30ean.

Panterak: Munduan zehar felidoen
bila. Andoni Canela eta haren seme
Unai munduan zehar dabiltza plane-
tako lekurik basatienetan, azken fe-
lido handien bila. Xavier Moret kaze-
tari eta idazleak elkarrizketatuko du,
azaroaren 18an, 19:30ean.

Naturaren soinua. Carlos de Hita
dokumental gidoilariak azken lana
aurkeztuko du. Kontzertu natural
handi baten zatirik onenen hauta-
keta. Azaroaren 19an, 19:30ean.

Liburuen bidaia. Liburu orok aukera
ematen digu bere orriek daramaten
bide ezezagunari jarraitzeko. Pilar
Rubio Remiro editorearekin, aben-
duaren 2an, 19:30ean.

Eneko Labakak jantzi
du Amezketako txapela

Elite mailan irabazi
zuen albizturtarrak, 
tanto batengatik
gailenduz Hodei
Expositori

Leyre Carrasco Amezketa

Amezketako Txapeldunen
XXXI. Txapelketaren finalak jo-
katu zituzten igandean Amezke-
tako Larrunarri frontoian, eta sei
finalistatik eskualdekoa zen ba-
karrak, Eneko Labaka albizturta-
rrak, bere finala irabazi zuen. Ka-
deteetan Beñat Apezetxea izan
zen irabazlea, eta promesetan
Ekhi Irribarria izan zen txapel-
duna, bere aurkariak ezin izan
zuelako parte hartu.

Kadeteen partida izan zen le-

hena, eta bertan aritu ziren
Beñat Apezetxea goizuetarra eta
Beñat Labaka azpeitiarra. 22-3ko
emaitzarekin jantzi zuen txapela
Apezetxeak.

Promesen txanda izan zen hu-
rrengoa. Hasiera batean, Ekhi
Irribarria (Arama) Oier Ariztegi-
ren (Lekarotz) aurka jokatzekoa
zen partida, baina azken hau le-
sio bat dela medio ez zen kan-
txan izan. Hortaz, final horren
lekuan desafioa antolatu zuten
antolatzaileek, eta Ariztegiren
lekua hartu zuen Arabako txa-
pelduna den Xabier Iribarren pi-
lotariak. Partida oso lehiatua
izan zen, baina azkenean, Iriba-
rrenek eraman zuen garaipena
(20-22).

Elite mailako partida izan zen
azkena. Labakak Hodei Exposito
(Astigarraga) izan zuen aurrean.

KIROL EMAITZAK
Areto futbola

BIGARREN B MAILA 
2. jardunaldia
Mahastiak Labastida Rioja Ala. 4
Lauburu Ibarra 4

Sailkapena
1. San Juan 6p
2. Tafa 6p
3. Patatas Gomez Sala 6p
4. Otxartabe 4p
5. Mahastiak Labastida 4p
6. Colo Colo 4p
7. Anaitasuna 3p
8. Villa de Quel 3p
9. Esc. Ciu. de Guadalajara 3p
10. Pinseque 3p
11. Lauburu Ibarra 2p
12. Zierbena 1p
13. Tauste 0p
13. Juventud del Circulo Cat. 0p
14. Ibararte 0p
16. Dehesa Villalba 0p

Hurrengo jardunaldia
Lauburu (11) - Ibararte (14)

HIRUGARREN  MAILA 
2. jardunaldia
Afantxo Pesc. Ferreres 2
Tolosala 2
Laskorain 4
Almi Elorrietako 1

Sailkapena
1. Aurrera de Vitoria 6p
2. Laskorain 6p
3. Eskoriatza 6p
4. Elorrioko Buskaintza 4p
5. Tolosala 4p
6. Mondrate 3p
7. Jarrilleros 3p

Hurrengo jardunaldia
Laskorain (2) (atsedena)
Tolosala (4) - Lagun Onak (13)

Eskubaloia
1. MAILA  NAZI0NALA
1. jardunaldia
Tolosa CF Eskubaloia 31
Tarazona 24

Sailkapena
1. Barakaldo 2p
2. Arrate Eibar 2p
3. Tolosa CF Eskubaloia 2p
4. Helvetia Anaitasuna 2p
5. Trapagaran 2p
6. Ilcapo Hondarribia 2p
7. Ereintza Aguaplast 2p

Futbola
HIRUGARREN MAILA
5. jardunaldia
Tolosa CF 1
Beti Gazte 4

Sailkapena
1. Alaves B 13p
2. Cultural de Durango 13p
3. Portugalete 10p
4. Pasaia 9p
5. Aurrera 9p
6. Anaitasuna 8p
7. Vitoria 8p
8. Santutxu 8p
9. Amurrio 7p
10. Leioa 7p
12. Beasain 7p
13. Barakaldo 6p
14. Lagun Onak 6p
15. San Ignacio 6p
16. Basconia 5p
17. Beti Gazte 4p
18. Deusto 3p
19. Uritarra 0p
20. Tolosa CF 0p

Hurrengo jardunaldia
Basconia (16)
Tolosa CF (20)

ERREGIONAL OHOREZKO MAILA
2. jardunaldia
Tolosa CF 1
Amaikak Bat 4

Hurrengo jardunaldia
Hernani (7)
Tolosa CF (10)

GORENGO MAILA EMAKUMEAK
2. jardunaldia
Zestoa 5
Intxurre 1

Hurrengo jardunaldia
Mutriku (6)
Intxurre (8)

GORENGO MAILA GIZONAK
3. jardunaldia
Billabona KE 0
Zumaiako 1
Getariako Keta Babyauto 1
Tolosa CF 1
Danena KE 3
Astigarrako Mundarro 3

Hurrengo jardunaldia
Zumaiako (1)
Danena (9)
Tolosa CF (2)
Ostadar (4)
Billabona (11)  (atsedena)

LEHEN MAILA ERREGIONALA
2. jardunaldia
Intxurre 1
Lazkao 1

Hurrengo jardunaldia
Ostadar (1)
Intxurre (4)

Final lehiatua izan zen, eta az-
ken minutuetan urduri ibili zi-
ren bi pilotariak. Labaka azken
tantoaren esperoan zegoela (15-
21), Expositok aurre hartu zion
bere parean jarriz (21-21). Azke-
nean, Labakak eraman zuen az-
ken tantoa, eta baita txapela ere.

XALTON ZABALARI OMENALDIA
Amezketako txapeldunen txa-
pelketan Joxan Tolosa eta Jokin
Altuna dira txapeldunak, baina
tartean badago hirugarren txa-
peldun bat ere: Xalton Zabala,
hain zuzen. 45 urteko ibilbideari
errepasoa eta omenaldia egin
nahi izan zioten, igandean, etxe-
an, eta hala egin zuten. Bixente
Gorostidik bertsoa bota, Jokin
Altunak bion argazkia oparitu,
loreak eman, eta berriro txapela
jantzi zioten Zabalari.

Amezketako Txapeldunen XXXI. Txapelketaren sari banaketa. LEYRE CARRASCO 

OMENALDIA
URIBARRENARI

Jendetza bildu zen igandean
Lizartzako plazan Xubane
Uribarrena arraunlariari
omenaldia egiteko. Eusko-
tren Ligan eta Kontxako Ban-
deran aurtengo irabazleeta-
ko bat izan da, Donostia
Arraun Lagunak klubarekin.
Urte guzti hauetako lana eta
bere esfortzua aitortu nahi
izan diote Lizartzako herrita-
rrek herenegun prestatu zio-
ten ekitaldian. LEYRE CARRASCO

Xare irekiko
txapelketen
finalistak
zehaztuta
geratu dira  

Ametsa Pilota Elkartea Irura

Erabakita geratu dira Irurako
ametsa trinketean jokatzen ari
diren xareko bi txapelketetako fi-
nalak. Larronde-Etxebest eta
Borteyru anaiak III. San Migel
Xare Irekiko finalistak dira, eta
Halsouet-Vila eta Zabalegi-Muji-
ka I. Gazteak Xare Irekikoak.

Ostegunean, III. San Migel
Xare Irekiko lehen finalerdia La-
rronde-Etxebest eta De Paredes-
Funosas bikoen artean izan zen.
Larronde-Etxebestek nagusita-
sun osoz 40-19 irabazi zien De
Paredes-Funosasi. Bi irabazleak
oso ondo aritu ziren eta galtzaile-
ek ez zuten euren eguna izan. 

Ostiralean, bigarren finalerdia
Borteyru anaien eta Lopetegi-
Petrisans bikoen artean jokatu
zen. Partidak bi zati izan zituen.
Hasieran Borteyru anaiak nagu-
situ ziren, Lopetegiri jokoan sar-
tzen ez ziotelako utzi, eta Petri-
sansek ezin izan zielako eutsi.
Azken hamarkadara alde ederra-
rekin heldu ziren anaiak (33-25),
baina hortik aurrera Lopetegi jo-
koan gehiago sartu zen, eta Petri-
sans atzean sendoago, eta 38-39
aurreratzea lortu zuten. Azken bi
kintzeak, ordea, Borteyru anaiek
lortu zituzten.   

Igandean,berriz, I. Gazteak
Xare Irekiaren finalerdiak jokatu
ziren. Lehen finalerdia, Ametsa-
ko lau pilotari gaztek jokatu zu-
ten, eta Zabalegi-Mujika biko fa-
boritoak ez zuen hutsik egin,
Maiza-Iturbe bikoari 40-25 ira-
baziz. Bigarren finalerdian, Hal-
souet-Vila bikoak ere nagusita-
sun osoz, 40-19, irabazi zion
Mendizabal-Heras bikoari.

Otaegi bigarren eta Errazkin
laugarren, euskal pentatloian 
Izeta VI.ak irabazi du IV. Mahala Euskal Pentatloi Saria, aro berriko marka
ezarriz; Otaegik denbora oso ona egin du eta Errazkinek berea hobetu du

Erredakzioa 

Iragarpena bete zen eta Andoni
Iruretagoiena Izeta VI.a-k iraba-
zi zuen IV. Mahala Euskal Penta-
tloi Saria, aro berriko marka eza-
rriz, eta 33 minutu eta 29 segun-
dotan utziz. Joseba Otaegi
zizurkildarra izan zen bigarrena,
aurretik zegoen marka ere hobe-
tuz, eta Iñaki Errazkin tolosarra
laugarren izan zen, aurreko urte-
ko finalean egin zuen denbora
hobetuz.  

Larunbat gauean jokatu zen fi-
nala Azpeitiko zezen plazan, eta
eguraldi makurra egin zuen pro-
baren atarian, baina hasterako
atertu egin zuen. Gizonezkoak bi
txandatan aritu ziren, bost lan
gogor eginez: harriari 25 jasoaldi
egin, giza proban bi plaza egin,
aizkoran hiru kanaerdiko ebaki,
txingekin sei plaza egin eta ze-
zen plazari 30 buelta eman las-
terka (hiru kilometro). Hasteko,
Aritz Irazabalek, Julen Gabiron-
dok eta Kepa Peñagarikanok
neurtu zituzten indarrak zezen
plazan, eta Gabirondo izan zen
hiruretatik marka onena erdietsi
zuen kirolaria: 35 minutu eta 42
segundotan amaitu zituen pro-
bak. Ikusleak txundituta utzi zi-
tuen urnietarrak, iazko txapel-
dun izan zen Xabier Zalduaren
marka hobetu baitzuen —iaz
hautsi zuen marka, 36 minutu
eta 6 segundotan—. Beraz, biga-
rren txandakoei lanak zaildu ziz-
kien Gabirondok. Kepa Peñaga-

rikano ere gertu izan zuen lehen
sailkatuak, eta 38 minutu eta 25
segundotan amaitu zituen lanak
azpeitiarrak; lehen pi probetan
aurretik izan bazen ere, aizkoran
aurre hartu zion Gabirondok.
Azkenik, Aritz Irazabalen den-
bora 39 minutu eta hiru segundo
izan zen.

Bigarren txandan, berriz, in-
dar erakustaldia are zirraraga-
rriagoa izan zen. Andoni Irureta-
goiena Izeta VI.a, Joseba Otaegi
eta Iñaki Errazkin atera ziren ze-
zen plazara, eta Izeta VI.a aurre-
tik joan zen hasieratik. Aiarra fin
ibili zen hasi eta buka, eta laster-
ka amaitzerako Gabirondoren
marka hobetzeko aukera han-
diak zituela baieztatu zuen. Ha-
laxe izan zen azkenean, eta Eus-
kal Pentatloi Sariaren aro berriko

marka berria ezarri zuen: 33 mi-
nutu eta 29 segundo. Joseba Ota-
egik, ordea, txapela lortzeko bi-
dea zaildu zion, eta oso gertu ibili
zen lehian, tartean, aizkorako
proban denbora onena eginez.
Azkenean, 35 minutu eta zortzi
segundotan amaitu zituen pro-
bak zizurkildarrak. Iñaki Erraz-
kinek, berriz, laugarren postua-
rekin konformatu behar izan
zuen, baina giza proban bere
denbora onena egin zuen, eta
helburu nagusia lortu zuen, 40
minutuetatik jaistea; tolosarra-
ren denbora 37 minutu eta 45 se-
gundo izan zen.

ZELAI III.A EMAKUMEZKOETAN
Emakumezkoen I. Pentatloi Txa-
pelketarekin hasi zen jardunal-
dia, eta hiru kirolarik parte hartu

zuten lehian: Karmele Gisasola
Zelai III.a-k, Lucia Orbek eta Ga-
razi Arrutik. Guztira, bost lan
gauzatu behar izan zituzten: ha-
rriari hamabost jasoaldi egin,
giza proban plaza bat egin, aiz-
koran bi 36 ontzako enbor ebaki,
txingekin lau plaza egin eta las-
terka hamabost buelta eman ze-
zen plazari (kilometro eta erdi).
Zelai III.a aurretik ibili zen proba
guztietan, baina oso gertu izan
zuen Orbe, eta amaieran apur
bat gehiago estutu behar izan
zuen mallabiarrak korrika saioa.
Azkenean, 18 minutu eta 57 se-
gundotan amaitu zituen probak.
Bigarren Lucia Orbe izan zen, 20
minutu eta 48 segundorekin, eta
azkenik, Garazi Arrutik 25 minu-
tu eta 31 segundo behar izan zi-
tuen lanak bukatzeko.

Joseba Otaegi, ezkerrean, eta Iñaki Errazkin, eskuineko argazkian, finalean. ANARTZ IZAGIRRE/UROLA KOSTAKO HITZA

ESKER ONAK

Jose Mari Riaño Alarcia

ORDIZIAn, 2021eko irailaren 28an.

Jose Mari Riaño Alarcia

Beti barrez, beti jolasean
horrela egongo zara

gure bihotzean.

Maitasunez, samurtasunez, muxuak 
ZURE SENDIA

ASTEARTEA 28 
AGENDA

Deialdiak  

Lizartza. Eraldaketarako kontuak
klima aldaketa eta energiaren ingu-
ruan kontzientzia pizteko ipuin kon-
taketa, 18:00etan, udal aretoan.
Larraul. Liztor asiarra erlearen aur-
ka, ekosistemagatik borrokanhi-
tzaldia, liburutegian, 18:00etan. 
Tolosa. Krisi klimatikoaren aurrean
borrokak eta alternatibakhitzaldia
eta dokumentala, 18:00etan, kultur
etxean.

Erakusketak

Anoeta. klima aldaketaren inguruko
erakusketa, liburutegian.
Tolosa. Azken Muga erakusketa,
Zaratetxen.  

ATARIA IRRATIA
09:00. Pasahitza. Asier Imazek gi-
datutako magazina: eguraldia, albis-
teak, kolaboratzaileen tarteak...
15:00. Letren errepublika. Literatu-
rari buruzko saioa, Jon Mirandarekin.
16:00. Zebrabidea. Arrosa sareko
irratien artean eginiko magazina.
15:00. Mailu eta akuilu. Musika
saioa.

28 KANALA
08:00. 1, 2, 3 hemen da Miru!
11:30. Gaurkoan Tolosaldetik
13:30. Gaurkoan Tolosaldetik
19:00. Elkarrizkettap 
(Ianire Elorriaga)
21:30. Gaurkoan Tolosaldetik
22:00. Atelier

FARMAZIAK

Gaur

TOLOSA. Egunekoa. Oscar Etxe-
beste Etxarri. Gernikako Arbolaren
Lorategiak, 3.  943 65 10 40.

TOLOSA. Gauekoa. Lourdes Azpiroz
Galarza. Larramendi kalea, 6.  
943 67 51 18.

EGURALDIA

IKER IBARLUZEA

Gaur. Giro motelarekin ja-
rraituko dugu. Egun osoan
zehar hodeiak nagusi izan-

go dira zeruan eta euri pixka bat ere
egingo du. Euria gehien bat arratsal-
dean egingo du, baina oso gutxi bo-
tako du. Haizeak iparraldetik joko du
eta tenperatura ez da 19-20 gradu-
tik pasako.  

Bihar. Eguraldi tristea izango
dugu beste egun batez. Ho-
deiak nagusi izango dira eta

zerua oso estalirik utziko dute egun
osoz. Euri kontu batzuk ere izango
dira, non batik bat arratsalde partean
egingo duen. Hala ere, zaparrada
ahulak izango dira eta oso gutxi bo-
tako du. Haizeak ipar-mendebaldetik
joko du eta tenperatura maximoak
ez dira berriz ere 19-20 gradutik pa-
sako.

TOLOSALDEKO ATARIAk ez du bere gain
hartzen egunkarian adierazitako esa-
nen eta iritzien erantzukizunik.

BERRIRO ERE ESKUTIK HELDUTA 
San Migel festak ospatu behar zituzten irurarrek egunotan, eta ohiko jaiak izan ez diren arren,
festa kutsuko ekitaldi batzuez gozatzeko aukera izan dute. Larunbatean, esaterako, dantza soka
eskaini zuten San Migel plazan. 40 gaztetik gora aritu ziren, eta ederki gozatu zuten ikuskizunaz
bertaratu zirenek. Dantzarako soinean eraman izan dituzten jantziei, elementu berria gehitu
zioten, maskara berdea, San Migel festetako zapi berdearekin ondo ezkonduz. N. ROLDAN DE ARANGUIZ

ZORION
AGURRAK
Urtebetzeak, urrezko ezteiak,
ezkontzak, jaioberriak...

Argazkia bi egun lehenago ekarri mesedez

